
QAYTA TIKLANADIGAN ENERGIYA 
MANBALARINING BARQAROR IQTISODIY 
O‘SISHGA TA’SIRI: O‘ZBEKISTON MISOLIDA

Shodiyeva Zarinnabonu Shodi qizi
Mustaqil izlanuvchi
E-mail: shodiyevazarinabonu@gmail.com 

Annotatsiya. Bugungi globallashuv davrida, butun dunyo jiddiy ekologik inqirozlarga duch kelayotgan bir paytda, 
qayta tiklanadigan energiya manbalariga bo‘lgan talab va ehtiyoj izchil ortib bormoqda. Geosiyosiy jarayonlarda ham 
ushbu masala tobora dolzarb ahamiyat kasb etmoqda. Mazkur maqolada qayta tiklanadigan energiya manbalarining 
O‘zbekiston iqtisodiy o‘sishiga ta’siri tahlil etilgan. Tadqiqotda 2020–2025-yillar davrida quyosh, shamol, gidroenergetika 
hamda biomassa manbalarining yalpi ichki mahsulot (YAIM) o‘sishiga qo‘shgan hissasi o‘rganilgan. Ma’lumotlar Xalqaro 
qayta tiklanadigan energiya agentligi (IRENA) va Jahon banki (World Bank) statistik ma’lumotlariga asoslangan. Tahlil 
natijalari qayta tiklanadigan energiya quvvatining ortishi mamlakat YAIM o‘sishiga ijobiy ta’sir ko‘rsatayotganini ko‘rsatadi.

Kalit soʻzlar: qayta tiklanadigan energiya, barqaror iqtisodiy o‘sish, batareya quvvatini saqlash texnologiyalari, innovatsion 
akkumulyator batareyalar, IRENA, World Bank.
Abstract. In the modern era of globalization, as the world faces serious environmental challenges, the demand and need 
for renewable energy sources are steadily increasing. This trend has made the issue even more significant in global 
geopolitical processes. This article analyzes the impact of renewable energy sources on Uzbekistan’s economic growth. 
The study covers the period of 2020–2025, focusing on the contribution of solar, wind, hydropower, and biomass energy 
to GDP growth. The data are based on the statistics of the International Renewable Energy Agency (IRENA) and the 
World Bank. The results of the analysis demonstrate that the expansion of renewable energy capacity has a positive 
influence on the country’s GDP growth.

Key words: renewable energy, sustainable economic growth, battery energy storage technologies, innovative accumulator 
batteries, IRENA (International Renewable Energy Agency), World Bank.
Аннотация. В современную эпоху глобализации, когда весь мир сталкивается с серьёзными экологическими 
вызовами, спрос и потребность в возобновляемых источниках энергии неуклонно возрастают. Данная тенденция 
придаёт рассматриваемой проблеме особую актуальность в контексте мировых геополитических процессов. 
В статье анализируется влияние возобновляемых источников энергии на экономический рост Узбекистана. 
В исследовании охвачен период 2020–2025 годов, особое внимание уделено вкладу солнечной, ветровой, 
гидроэнергетики и биомассы в рост ВВП. Использованы статистические данные Международного агентства 
по возобновляемым источникам энергии (IRENA) и Всемирного банка. Результаты анализа показывают, что 
увеличение доли возобновляемой энергии оказывает положительное влияние на экономический рост страны.

Ключевые слова: возобновляемая энергия, устойчивый экономический рост, технологии хранения энергии в 
батареях, инновационные аккумуляторные батареи, IRENA (Международное агентство по возобновляемым 
источникам энергии), Всемирный банк.

K I R I S H
Bugungi globallashuv davrida energiya resurslaridan samarali foydalanish hamda yashil iqtisodiyotga o‘tish 

masalalari butun dunyo miqyosida dolzarb ahamiyat kasb etmoqda. Ayniqsa, rivojlanayotgan mamlakatlarda 
energiya tejamkorligi, ekologik muvozanatni saqlash va barqaror o‘sishni ta’minlash strategik ustuvor 
yo‘nalishlardan biriga aylangan. O‘zbekiston ham ushbu jarayonlarda faol ishtirok etib, qayta tiklanadigan 
energiya manbalarini rivojlantirish hamda energiya samaradorligini oshirishga qaratilgan islohotlarni izchil 
amalga oshirmoqda.

XIX–XX asrlar davomida insoniyat ehtiyojini qondirish uchun foydalanilgan energetik resurslar balansida 
asosan qayta tiklanmaydigan energiya manbalari ustunlik qilgan bo‘lsa, XX asr oxiri – XXI asr boshlariga kelib 

bu balansda sezilarli o‘zgarish kuzatildi. Shu davrdan boshlab qayta tiklanadigan energiya manbalari ulushi 
muntazam ortib bormoqda [1].

Qayta tiklanadigan energiya manbalari — quyosh, shamol, gidroenergetika va biomassa — global energetika 
tizimida barqaror rivojlanishning muhim tarkibiy qismi hisoblanadi. So‘nggi yillarda dunyo mamlakatlari iqtisodiy 
o‘sishni rag‘batlantirish va atrof-muhitni muhofaza qilish maqsadida ushbu sohalarga katta hajmda sarmoya 
yo‘naltirmoqda [2]. O‘zbekiston ham 2030-yilga kelib elektr energiyasining 40–54 foiz qismini qayta tiklanadigan 
manbalardan ishlab chiqarishni maqsad qilib qo‘ygan. Shu sababli, qayta tiklanadigan energiya manbalari bilan 
iqtisodiy o‘sish o‘rtasidagi o‘zaro bog‘liqlikni chuqur o‘rganish ilmiy hamda amaliy jihatdan muhim ahamiyat 
kasb etadi [3].

Quyosh energetikasi sohasidagi eng muhim innovatsion yutuqlardan biri — batareya energiyasini saqlash 
tizimlarining joriy etilishidir. Ushbu tizimlar quyosh energiyasining beqaror tabiati bilan bog‘liq muammolarni 
samarali hal etadi, chunki ular quyosh nurlanishi eng yuqori bo‘lgan soatlarda ishlab chiqarilgan ortiqcha 
energiyani to‘plab, ishlab chiqarish darajasi pasaygan yoki energiyaga talab oshgan paytlarda uni qayta 
foydalanish imkonini beradi. Natijada, energiya ta’minoti barqarorligi ta’minlanadi va quyosh qurilmalari 
samaradorligi sezilarli darajada oshadi [4].

Batareya energiyasini saqlash bozori hozirda faol rivojlanish bosqichida bo‘lib, vaqt o‘tishi bilan 
texnologiyalar yanada takomillashib, narxlar iqtisodiy jihatdan yanada maqbul bo‘lishi kutilmoqda. Ayni paytda 
mazkur texnologiyalar dunyo mamlakatlarida tarmoqlararo hamda tarmoqdan tashqari turli sohalarda keng 
qo‘llanilmoqda. Yangi loyihalarning ko‘plab muvaffaqiyatli namunalari, asosan, rivojlangan mamlakatlarda 
shakllanayotgan bo‘lsa-da, bu yo‘nalish rivojlanayotgan davlatlar uchun ham katta imkoniyatlar eshigini 
ochmoqda.

M A V Z U G A  O I D  A D A B I Y O T L A R  S H A R H I
Xalqaro tadqiqotlar natijalari shuni ko‘rsatadiki, qayta tiklanadigan energiya manbalariga yo‘naltirilgan 

sarmoyalar iqtisodiy o‘sishni rag‘batlantiruvchi muhim omil hisoblanadi. Dogan (2020) o‘z tadqiqotida qayta 
tiklanadigan energiya iste’moli bilan iqtisodiy o‘sish o‘rtasida ijobiy korrelyatsiya mavjudligini aniqlagan [5]. 
Shuningdek, Fuinhas va hammualliflar (2020) tomonidan olib borilgan ilmiy izlanishlarda qayta tiklanadigan 
energiya sohasiga kiritilgan investitsiyalar yangi ish o‘rinlarini yaratish, energiya importi hajmini kamaytirish va 
milliy iqtisodiy barqarorlikni ta’minlashga sezilarli hissa qo‘shishi ta’kidlangan [6].

O‘zbekiston kontekstida ham qayta tiklanadigan energiya manbalarini rivojlantirish iqtisodiy samaradorlikni 
oshirish, ekologik muvozanatni saqlash va energiya xavfsizligini mustahkamlashga xizmat qilmoqda [7]. 
Mamlakatning tabiiy-iqlim sharoitlari, geografik joylashuvi va resurs salohiyati bu yo‘nalishda keng imkoniyatlar 
yaratmoqda.

O‘zbekiston qayta tiklanadigan energiya manbalaridan, xususan, quyosh va shamol energetikasi sohasida 
katta salohiyatga ega bo‘lib, o‘sib borayotgan energiya ehtiyojlarini qondirish hamda toza energiyaga o‘tish 
uchun yetarli imkoniyatlarga ega. Energetika balansini diversifikatsiya qilish orqali mamlakatning tabiiy gazga 
bo‘lgan yuqori bog‘liqligini kamaytirish va energiya tizimining barqarorligini oshirish maqsad qilingan.

Hukumat tomonidan qabul qilingan strategik dasturlarga ko‘ra, 2030-yilga kelib elektr energiyasini ishlab 
chiqarishda qayta tiklanadigan manbalar ulushini 25 GVt gacha yoki mamlakatdagi umumiy elektr energiyasi 
ishlab chiqarish hajmining 40 foizigacha yetkazish rejalashtirilgan. Ushbu sa’y-harakatlar O‘zbekistonning 
ekologik toza energetikaga o‘tish jarayonini qo‘llab-quvvatlash, iqtisodiyot tarmoqlarida energiya samaradorligini 
oshirish va aholining ortib borayotgan energiya talabini qondirishga qaratilgan. Mazkur yo‘nalishda xalqaro 
moliya institutlarining, jumladan, Jahon banki guruhining ko‘magi ham muhim o‘rin tutadi. Xususan, ushbu 
tashkilot xususiy sektor investitsiyalarini jalb qilish orqali O‘zbekistonda 1000 MVt quvvatga ega quyosh 
energiyasi va 500 MVt quvvatli shamol energetikasi loyihalarini rivojlantirishga ko‘maklashmoqda [4]. Bu 
esa mamlakatda yashil iqtisodiyot tamoyillarini mustahkamlash va energiya mustaqilligini ta’minlash yo‘lidagi 
muhim qadamlardan biridir.

T A D Q I Q O T  M E T O D O L O G I YA S I
Ushbu tadqiqotda O‘zbekiston Respublikasining 2020–2025-yillardagi qayta tiklanadigan energiya 

ishlab chiqarish ko‘rsatkichlari hamda yalpi ichki mahsulot (YAIM, ingl. GDP) dinamikasi statistik tahlil qilindi. 
Tadqiqotning maqsadi — qayta tiklanadigan energiya manbalari ulushining iqtisodiy o‘sishga ta’sir darajasini 
aniqlashdir.

Ma’lumot manbalari:
Tahlilda foydalanilgan asosiy ma’lumotlar Xalqaro energetika agentligi (IEA) [8], Xalqaro qayta tiklanadigan 

energiya agentligi (IRENA) [9], O‘zbekiston Respublikasi Energetika vazirligi rasmiy hisobotlari, shuningdek, 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz1036

2025-yil, oktyabr.  № 10-son.

MDPI va ScienceDirect platformalarida chop etilgan ilmiy maqolalar asosida shakllantirildi. Ushbu manbalar 
ma’lumotlarning ishonchliligi va xalqaro taqqoslama imkoniyatlarini ta’minlaydi.

Metodologiya:
Tadqiqotda panel ma’lumotlar tahlili va regressiya modeli qo‘llanildi. Ushbu yondashuv qayta tiklanadigan 

energiya ulushi (%) bilan iqtisodiy o‘sish o‘rtasidagi statistik bog‘liqlikni aniqlash imkonini berdi. Model yordamida 
energiya ishlab chiqarish tarkibidagi o‘zgarishlarning YAIM o‘sish sur’atlariga ta’siri empirik jihatdan baholandi.

O‘lchov ko‘rsatkichlari:
Qayta tiklanadigan energiya ulushi (%) = (Qayta tiklanadigan energiya ishlab chiqarish / Umumiy energiya 

ishlab chiqarish) × 100
Iqtisodiy o‘sish — Yalpi ichki mahsulot (mlrd. AQSh dollari hisobida).
Mazkur metodologik yondashuv O‘zbekistonning qayta tiklanadigan energiya sektorini rivojlantirish 

jarayonini iqtisodiy nuqtai nazardan tahlil qilish, shuningdek, bu jarayonning makroiqtisodiy ko‘rsatkichlarga 
ta’sirini aniqlash imkonini berdi. Natijalar keyingi bo‘limlarda batafsil yoritilgan.

T A H L I L  V A  N A T I J A L A R
Tadqiqot natijalari shuni ko‘rsatadiki, barqaror iqtisodiy o‘sish sharoitida qayta tiklanadigan energiya 

manbalaridan oqilona va samarali foydalanish O‘zbekiston iqtisodiy rivojlanishiga sezilarli darajada ijobiy 
ta’sir ko‘rsatmoqda. Qayta tiklanadigan energiya ishlab chiqarish hajmining ortishi, ayniqsa quyosh va shamol 
energetikasi ulushining ko‘payishi mamlakat yalpi ichki mahsulotining (YAIM) barqaror o‘sish tendensiyalarini 
kuchaytirgan. Empirik kuzatishlar shuni tasdiqlaydiki, qayta tiklanadigan energiya salohiyatining izchil rivojlanishi 
ishlab chiqarish bazasini kengaytirish, energetik xavfsizlikni mustahkamlash va iqtisodiy o‘sishni ta’minlashda 
muhim omil bo‘lmoqda. Statistik ma’lumotlarga ko‘ra, 2020–2023-yillar davomida qayta tiklanadigan energiya 
ishlab chiqarish hajmi va mamlakat iqtisodiy o‘sish sur’atlari o‘rtasida bevosita ijobiy bog‘liqlik mavjud [11] 
(1-diagramma).

1-diagramma. O‘zbekistonning qayta tiklanadigan energiya ishlab chiqarish o‘sishi (2020–2023)

Yuqoridagi ma’lumotlardan ko‘rinib turibdiki, O‘zbekiston 2020–2023-yillar davomida qayta tiklanadigan 
energiya ishlab chiqarish hajmini izchil oshirib bormoqda. 2020-yilda mamlakatning umumiy energiya iste’moli 
65 TWh ni tashkil etgan bo‘lib, shundan 2,3 TWh qayta tiklanadigan energiya manbalariga to‘g‘ri kelgan. Bu 
ko‘rsatkich umumiy energiya iste’molining 3,5 foizini tashkil etgan. 2023-yilga kelib esa umumiy energiya 
iste’moli 70 TWh ga yetgan holda, shundan 3,8 TWh miqdori qayta tiklanadigan energiya manbalaridan olingan 
bo‘lib, ularning ulushi 5,4 foizga yetgani kuzatiladi. Ushbu raqamlar qayta tiklanadigan energiya turlarining 
O‘zbekiston energetika tizimida tobora muhim o‘rin egallayotganini yaqqol tasdiqlaydi.

Quyida keltirilgan 2-diagrammada qayta tiklanadigan energiya turlarining tarkibiy tuzilmasi keltirilgan. 
2025-yil holatiga ko‘ra, mamlakat energetika tizimida quyosh energiyasi, shamol energiyasi, gidroenergetika 
va biomassa turlari salmoqli ulushni egallagan. Agar qayta tiklanadigan energiya manbalari umumiy 100 foiz 
hisobida olinsa, shundan quyosh energiyasi 4300 MW quvvat bilan 53,1 foiz ulushni tashkil etadi. Shamol 
energetikasi esa 1600 MW quvvat bilan 19,8 foiz ulushga ega. So‘nggi yillarda gidroenergetika va biomassa 
tarmoqlarida ham sezilarli o‘sish kuzatilib, ular mos ravishda 1600 MW va 400 MW quvvat bilan mamlakatni 
energiya bilan ta’minlab, tegishli ravishda 19,8 foiz va 4,9 foiz ko‘rsatkichlarni namoyon etmoqda.

Ushbu natijalar O‘zbekistonda qayta tiklanadigan energiya sohasining barqaror rivojlanayotganini, ishlab 
chiqarish hajmining izchil o‘sib borayotganini va energiya manbalari diversifikatsiyasi jarayoni muvaffaqiyatli 
amalga oshirilayotganini ko‘rsatadi (2-diagramma).

2-diagramma. Qayta tiklanadigan energiya turlari (2025-yil holatiga ko‘ra) [12]

Quyida keltirilgan 3-diagrammada O‘zbekistonda 2020–2025-yillar oralig‘ida qayta tiklanadigan energiya 
ulushi va iqtisodiy o‘sish o‘rtasidagi bog‘liqlik aks ettirilgan [13]. Diagrammada X o‘qi qayta tiklanadigan energiya 
ulushini (%) — 0 dan 5 foizgacha, Y o‘qi esa yalpi ichki mahsulot (YAIM) hajmini — 60 mlrd. AQSh dollaridan 
75 mlrd. AQSh dollarigacha ifodalaydi.

Tahlil natijalariga ko‘ra, 2020-yilda O‘zbekiston YAIM hajmi 59,5 mlrd. AQSh dollarini tashkil etgan bo‘lib, 
ushbu davrda qayta tiklanadigan energiya ulushi 1,2 foiz atrofida bo‘lgan. Yillar davomida mazkur ko‘rsatkich 
izchil o‘sish tendensiyasini namoyon etib, 2025-yil oxiriga kelib mamlakat YAIM hajmi 73 mlrd. AQSh dollariga 
yetishi, qayta tiklanadigan energiya ulushi esa 3,5 foizga ortishi prognoz qilinmoqda.

Diagrammadagi nuqtalarning bosqichma-bosqich yuqoriga ko‘tarilib borayotgani qayta tiklanadigan 
energiya ishlab chiqarish hajmi bilan iqtisodiy o‘sish o‘rtasida ijobiy korrelyatsiya mavjudligini ko‘rsatadi. Bu 
holat O‘zbekistonda amalga oshirilayotgan qayta tiklanadigan energiya loyihalari mamlakat iqtisodiy o‘sishiga 
bevosita va barqaror hissa qo‘shayotganini anglatadi (3-diagramma).

3-diagramma. Qayta tiklanadigan energiya ulushi va iqtisodiy o‘sish (YAIM)

Shu asosda aytish mumkinki, O‘zbekiston energetika siyosatida qayta tiklanadigan manbalar ulushini 
oshirish nafaqat ekologik foyda, balki iqtisodiy barqarorlikni ta’minlashda muhim omil hisoblanadi.

X U L O S A  V A  T A K L I F L A R
O‘zbekiston misolida qayta tiklanadigan energiya manbalarini rivojlantirish mamlakat iqtisodiy o‘sishiga 

barqaror ijobiy ta’sir ko‘rsatmoqda. Quyosh va shamol energiyasiga yo‘naltirilgan investitsiyalar nafaqat yangi ish 
o‘rinlarini yaratmoqda, balki energiya importini qisqartirish, energetik mustaqillikni ta’minlash va iqtisodiyotning 
raqobatbardoshligini oshirishga xizmat qilmoqda. Davlat siyosati, soliq imtiyozlari va moliyaviy rag‘batlantirish 
mexanizmlarining izchil qo‘llanilishi ushbu jarayonni yanada jadallashtirayotganini ta’kidlash lozim [3].

Xalqaro tajribalar shuni ko‘rsatadiki, qayta tiklanadigan energiya ulushi yuqori bo‘lgan mamlakatlarda 
iqtisodiy o‘sish sur’atlari sezilarli darajada ortadi [2]. O‘zbekiston uchun ham ushbu istiqbol mavjud bo‘lib, 
mamlakatda energiya sohasida texnologik imkoniyatlarni kengaytirish, ilg‘or tajribalarni joriy etish va xorijiy 
investitsiyalarni jalb etish orqali bu yo‘nalishda yangi bosqichga chiqish uchun mustahkam zamin yaratilmoqda.

Energiyaga bo‘lgan talabning ortib borishi sharoitida energiya manbalarining diversifikatsiyasi iqtisodiy 
xavfsizlikni ta’minlashning muhim omillaridan biridir. Shu bilan birga, quyosh elektr stansiyalari, shamol 
turbinalari va modernizatsiyalangan elektr tarmoqlari kabi infratuzilmani kengaytirish jarayoni katta hajmdagi 
sarmoyalarni, zamonaviy texnologiyalarni va malakali mutaxassislarni talab etadi. Qayta tiklanadigan energiya 
tabiatan mavsumiy va beqaror bo‘lgani sababli, samarali energiya saqlash tizimlarini joriy etish barqaror 
energiya ta’minotini kafolatlashda muhim ahamiyatga ega.

Bu jarayonning muvaffaqiyati, o‘z navbatida, hukumat, xususiy sektor va xalqaro moliyaviy hamkorlar 
o‘rtasidagi muvofiqlashtirilgan hamkorlikka bevosita bog‘liqdir. O‘zbekistonda quyosh energiyasi sohasida 
innovatsion akkumulyator batareyalaridan foydalanish hali yangi bosqichda bo‘lsa-da, ularning iqtisodiy va 
ekologik samaradorlik nuqtai nazaridan katta salohiyatga ega ekani kuzatilmoqda. Bunday energiya saqlash 
texnologiyalari milliy energetika tizimining barqarorligini mustahkamlash, chekka hududlarda ishonchli 
energiya ta’minotini yo‘lga qo‘yish hamda issiqxona gazlari chiqindilarini kamaytirish orqali “yashil iqtisodiyot” 
tamoyillariga muvofiq rivojlanishga xizmat qiladi [4].

Shu bois, energiyani saqlash texnologiyalarini qo‘llab-quvvatlash va keng joriy etish O‘zbekiston hukumati 
uchun strategik yo‘nalish hisoblanadi. Bu nafaqat qayta tiklanadigan energiya manbalaridan foydalanish 
ko‘lamini kengaytiradi, balki mamlakatning energetika tizimida innovatsion texnologiyalarni joriy etish, 
resurslardan samarali foydalanish va iqtisodiy barqarorlikni mustahkamlashga ham imkon yaratadi.

